
Dua inaŭguro 
en Esperanto-muzeo

Sabate la 28-an de marto 2009 oka-
zis  en  Ottendorfer-domo  en  Svitavy 
inaŭguro  de  jam dua  ekspozicio,  ĉi-
foje „40 jaroj de ĈEA“ kaj „Esperanto 
kaj  junularo“.  Invitilo  aperis  en  la 
loka  kultura  bulteno  Lucerna,  en  la 
kablo-televido  de  Svitavy  kaj  en  el-
sendo de Radio Pardubice, kie Libuše 
Dvořáková  el  EK Svitavy  respondis 
demandojn de redaktoro.

La inaŭguron en la salono super la 
muzeo  ĉeestis  trideko  da  vizitantoj, 
plejparte  esperantistoj,  inter  ili  Liba 
Gabalda,  ĉeĥa  esperantistino  vivanta 
en Parizo. La inaŭguron filmis kablo-
televido kaj radio OK.

Vicprezidanto  de  ĈEA  d-ro  Petr 
Chrdle  konatigis  aŭskultantojn  kun 

historio de la ĉeĥa Esperanto-movado 
kaj de la nuntempa ĈEA, 40-jariĝinta, 
kvankam la movado nialande ekis en 
1890 per la unua lernolibro de F. V. 
Lorenc. Daniel Mrázek, vicprezidanto 
de Ĉeĥa Esperanto-Junularo, prezentis 
planojn  de  niaj  junaj  esperantistoj, 
precipe la someran 65-an Internacian 
Junularan  Kongreson  en  Liberec 
(2009-07-18/25).  Bonhumoran prele-
gon  pri  la  grupo  E-mental  prezentis 
Vlasta  Pištíková.  Inter  la  unuopaj 
prelegoj violonis nelongajn melodiojn 
Jan Duda. Poste jam ĉiuj transiris al la 
muzeo mem, kie en vitrinoj kaj kadroj 
estas eksponitaj novaj objektoj el niaj 
kluboj kaj pri junularo. 

La  muzeo  jam estas  konata  ekster-
lande, de kie venis pluraj gratuloj. P. 
Chrdle  prelegos  pri  la  muzeo  en  la 
germana Herzberg, la Esperanto-urbo. 

Oktobre  estos  inaŭgurata  tria 
ekspozicio,  dediĉita 
al  100-jariĝo  de 
IFEF,  kun  infanaj 
desegnaĵoj pri fervojo 
kaj  kun  esperantlin-
gvaj  infanlibroj.  Ni 
petas  esperantistojn 
pri  prunto  de  tiaj 
libroj.

  
Libuše Dvořáková

